
Музыканың мағынасын ашып, оның шығу тегі мен қабылдау әдісін 

анықтауға ұмтылған Әбу Насыр әл-Фараби ойлаудың «музыкалық» түрі бар 

деген тұжырымға келеді. Адам музыканы субъективті сипаты бар есту 

қабылеті арқылы қабылдайды: біреу естіліп жатқан дыбысты анағұрлым 

музыкалы естуі мүмкін [1, 20 б.]. Сондықтан «есту», бір жағынан, теориялық-

шығармашылық құбылыс болса, екінші жағынан, анағұрлым «дамыған» есту 

құлағы практикалық құбылыс, яғни басқаша айтқанда, музыкалық есту 

қабілетінің ерекше даму құбылысы практикамен байланысты. 

Музыкалық ой кӛркемдік ойдың бір түрі ретінде генетикасы жағынан 

адамның психикалық іс-әрекеті мен ойлаудың жалпы формаларымен 

байланысты. Демек музыкалық ой – адамның ойлағанын іс жүзінде сыртқа 

кӛрсету қабілеттілігі. Ойлаудың адамзаттық жалпы заңдылығына 

байланысты музыкалық ӛнер де ӛзіндік сипатқа ие. Музыкалық ой арқылы, 

ой толғау арқылы белгілі бір сезімді оятуға болады және зейін-зердемізбен 

сол сезімді оятатын жағдайларды және эстетикалық қабылдаудың 

объектілерін туғызамыз.  

Зерттеушілер музыкалық ойды табиғаттың кӛркемдік сипатын, 

интонациялық мәнін (сущность), эмоционалды және сезімдік қарым-

қатынасын қарастыратын ерекше құбылыс деп атайды. Музыкалық 

педагогика, психология және музыкатану саласының ӛкілдері Б.В. Асафьев, 

Л.С. Выготский, И.А. Котляревский, В.В. Медушевский және т.б. ғалымдар 

«музыкалық ойдың» тарихи-стильдік категориясына ғана мән берген, бірақ 

олар толыққанды бұл күрделі мәселені зерттемеген. 

Ойлаудың тарихи сипаты бар. Бұл таным мен адамзаттың әлеуметтік-

тарихи тәжірибесінің бірлігі. Ойлау үрдісінде адам тек алған білімінің 

қоғамдық-тарихи тәжірибесін игеру негізінде іске асыра алады. 

Музыкалық ойды зерттеуде тарихи талпыныстар мен әртүрлі 

кезеңдердегі музыкалық ӛнердің мәнінің болмысын ашуға кӛп мүмкіндіктер 

туды. А.Н. Серов: «Музыка тарихы ол дыбыстардың даму тарихы және ол 

поэтикалық ойлауға байланысты емес...», – деп түсіндіреді [2, 146 б.]. 

Объектінің тарихи мазмұны музыкалық ойдың теориясын, осыған сәйкес 

оның тілін, әдістері мен тәсілдерін қалыптастырады. Польшалық музыкант Я. 

Рейсс ой жӛніндегі ғылым басқа ғылымдар секілді адамзаттық ойлаудың 

тарихи дамуы туралы тарихи ғылым деп есептеген [3, 9 б.]. Осыдан 



адамзаттың тарихи-мәдени дамуы кӛркемдік-эстетикалық стильдермен 

байланысты тарихи кезеңдердің кезектік ауысуы, ал музыкалық тарихи 

үрдісті музыкалық стильмен байланысты тарихи-мәдени кезеңдердің ауысуы 

деп қарастыруға болады деген қорытынды шығарамыз. Зерттеушілердің 

еңбектерінде стиль музыка тілінің жүйелік-ұйымдастырылған элементтерінің 

бірлігін анықтайды және ол музыкалық ойлау жүйесінің бірлігіне негізделеді. 

Музыкалық стильдің қалыптасу, даму, эволюциялық үрдістері әртүрлі 

әлеуметтік топтардың дүниетанымы мен рухани мәдени кезеңдерін қамтиды 

[4, 117 б.]. 

Ойлау мен стильдің диалектикалық байланыстылығын ескере отырып, 

музыканың даму тарихын әртүрлі аспектілеріне қарап зерттей аламыз. 

Біріншісі – жалпы заңдылық (әртүрлі кезеңдегі музыкалық ӛнердің туыстық 

элементтеріне байланысты) және екіншісі – музыкалық стильдің нақты 

кӛркемдік ерекшелігі. Осы әдіс жалпы тарихи-мәдени мәселелерді қамтитын 

музыкалық стильдің жан-жақты зерттелуіне қолайлы болады. Бұл әдісті іске 

асыру барысында тарихи-стильдік ой музыкалық-аналитикалық іс-әрекет 

негізі болып табылып, педагогикалық феномен ретінде қарастырылады. 

Тарихи-стильдік ой музыкалық қойылымдардың кӛрінісі ретінде жалпы, 

туыстық немесе жеке-индивидуалды ерекшелігін ашып кӛрсетеді. 

Ал музыка адамның жан дүниесінің кемелденуіне әсер етуші негізгі сала 

ретінде әл-Фарабидің еңбегінде терең зерттелгені туралы жоғарыда айтқан 

болатынбыз. Музыканы басқа ғылым салаларымен етене байланыстыра 

отырып, оның практикалық жағына үлкен мән береді. Әл-Фараби еңбегінде 

ӛнердің логикаға сүйенетіндігін кӛрсетіп, «ойлау формасы» деген терминді 

енгізді. Ӛнерде ғұлама әл-Фараби де «қабілет» пен «саналық элементін» 

бірінші қояды, яғни «ойлай алу қабілеті» болса ғана ӛнер ӛз деңгейіне жетеді. 

Дүниетанымдық кӛзқарасын зерттеу барысында неге ол логикаға, 

ақиқатқа жетуде логикалық әдістерге сондай ыждағыттылықпен ден қойған 

деген сұрақтар туындайды. Мұның себебі – ойшыл жалпы философиялық 

мәселелердің жемісті шешілуі ғылыми танымның құралдарының жетілуінде 

екенін дұрыс пайымдауында. Сондықтан да әл-Фараби іліміндегі ғылыми 

таным логикалық әдістер арқылы жинақталған біліммен үстемеленіп, қоры 

молая береді. Адам ақыл-парасатты хайуан болғандықтан, ол түйген-білгенін 

санасында саралап, есінде сақтайды. Бірақ адам оны қоғам дамуында 

қолданбаса, жинаған білімінің іске аспай, жарамсыз қалуы мүмкін [5, 16 б.]. 

Жалпы, әл-Фараби концепциясының негізгі түсінігі бойынша «илм» 

(«білім») және «марифа» («таным») «сина» («ӛнер») болып табылады. Бұл 

терминнің семантикасы гректің «технэ», яғни «шеберлік», «алғырттық» және 

«ӛнер» деген мағынасына сәйкес келеді. Әл-Фараби ӛнерді «талап» пен 

«дайындық» формаларының жиынтығы деп түсіндіреді. Бұл анықталмаған 

«сӛйлеу» «ойлау» потенциясымен (қабілеттілігімен) бірдей. «Мұны түсіндіру 

үшін адам ақыл-ойын айтып отырмын» – дейді әл-Фараби [6, 50 б.]. 

Терминологиялық кілтке кіріспеде ӛнер анықтамасын философиялық 

логикалық тұрғыдан түсіндіре отырып, «түр» – «хайа» («форма», «фигура») 

мағынасы ақылға қонарлық заттың бар екендігін білдіреді деп 



тұжырымдайды. «Малака» («қабілет») және «истилад» («дайындық») – 

таным субъектісі, ал «нутк» – танымның ойлау потенциясы. Адам ішкі жан 

дүниесі арқылы ғана ең жоғарғы ойлау потенциясына жете алады, ӛнер де 

сол секілді тӛменде кӛрсетілген (№ 1-суретті қараңыз) иерархиямен беріледі.  

 

 

 

 

 

 

 

 

 

 

 

1 сурет 

 

Ӛнердің жалпы анықтамасы «ойлай алатын форма» (форма, которая 

мыслит) немесе «ойлаушы форма» (мыслящая форма), яғни ақыл элементінің 

қамтылғаны маңызды екендігін білдіреді. Әл-Фараби оны нақтылау үшін 

«нутк би л-фил», яғни «ӛзекті ойлау» («актуальное мышление») түрі, ол 

адамның танымдық қабілетін дамытып, жоғарғы кемелділікке әкеледі. Ол 

«әл-камил әл-аууал» – бірінші кемелділікке жету туралы да айтып кетті. Бұл 

термин семантикасын әл-Фараби «Бақытқа апаратын жол» атты трактатында, 

кемелділікке жету ең жоғарғы бақытқа кенелу, яғни абсолютті игілікке жету 

деп түсіндіреді [7, 84 б.]. Айтып кететін бір жағдай, әл-Фараби бойынша ӛнер 

логоска қарағанда Құдайдың сыйлығы. Ол гректердің логос эквивалентін 

арабтық терминдер секілді бірнеше мағынасын береді, мысалы 1) ғылым мен 

ӛнерді меңгерген адамның ойлау категориясы арқылы жететін қабілет; 2) 

адам-ның ішкі жан дүниесі, ішкі дауысы арқылы туындаған категория; 3) 

ақылынан туындаған шығармашылық, оны сыртқа шыққан сӛз.  

Музыка ӛнерінің формасын Әбу Насыр былай жіктейді: «Ӛнердің 

практикалық түрі «шығарма» («сига ал-алхан») және «мелодияны орындау» 

(«ада ал-алхан») адамның ішкі рухани дүниесінен пайда болған нақты 

кӛріністі «ойлау формасы», ал «музыканың теориялық ӛнері» ішкі дүниеде 

пайда болған іздер мен әуен жӛнінде білетін «ойлау формасы»» [7, 83 б.]. Әл-

Фараби бойынша, музыканы тану барысындағы бірінші форманың 

айырмашылығы – екіншісінің ӛте кең қамтылған түрі. Музыкалық 

шығармашылықтың барлық үрдісі – мелодияны шығарушы мен 

орындаушының ойының түзілуі, музыкалық композицияның аяқталған түрін 

дүниеге келтіру, ал теориялық жағын қарастырсақ, ол ӛнердегі заңдылығы 

бар таным процесі секілді және ол ӛзінің кӛзқарасы жағынан бірінші негіз 

бен болмыс себебіне сүйенеді. Музыкалық ӛнердің табиғи таным 

формасының ерекшелігін анықтай отырып, ғалым оның пайда болу себебіне 

мән береді. Бұл ғылым логикаға сүйенеді, ғылыми ойлау мен білімге кӛп мән 

Форма (түр) – (хайа) 

Қабілет – (малака) 

Ойлау потенциясы – (нутк) 

Дайындық – (истилад) 



беріледі. Орындаушының тәжірибесі мол және қиын музыкалық үлгі үлкен 

техникалық дайындықты қажет етеді. Бұл жерде ғалым материалдық 

заттардың ӛндірісіне де мән беру керектігін, тәжірибелік ӛнердің жоғарғы 

танымдық деңгейі музыкалық элементтерді бір-біріне сай келтіріп, оны 

ойнау барысында дауыс шығаруына мән берілсе ғана қол жеткізетінін, мұны 

тек ең қабілетті музыканттар ғана жүзеге асырады. Бұл жерде әл-Фараби 

Исқақ әл-Маусилиді үлгі ретінде алып, оның жоғары деңгейге қол жеткізуіне 

әуеннің кӛрінбейтін қырларына болар болмас жерлеріне кӛп мән бере 

алғандығын атап айтады. Шығарманың жазылу себебі мен мақсаты болу 

керек. Музыка ӛнерінің теориясы «ойлау формасы» секілді ішкі жан 

дүниеден ғана шығып қоюмен шектелмей, танымның ғылыми әдісін білуді 

талап етеді. Бұл ғылым басқа ғылым секілді адам қабілетін, қабылдау, сезіну 

секілді эстетикалық әрекеттерді қажет етеді.  

Қандай да бір ғылымның («илм») дамуында теориялық («назариа») 

жүйесі мен ғылыми танымының нәтижесі болады. «Музыканың үлкен 

кітабының» кіріспесінде әл-Фараби барлық теориялық білімнің (әл-илм ан-

назарий) түсінігі, негіздерін талдау («усул әл-мабади немесе истексат») және 

осы білімнің ережелері болатынын айтып кеткен [9, 43 б.]. Теориялық білім 

басқа түрлерден, әсіресе практикалық білімнен ерекшеленеді. Ол ӛз 

заңдылықтары мен қағидаларына бағынады. Музыка ғылымының негіздері 

априрорлы жағдайда емес, тәжірибе арқылы дәлелденгендіктен, бұл 

ғылымның басты қағидаларына айналып отыр.  

Әл-Фарабидің тұжырымдауынша, музыка ілімінің философиясы мен 

логикасы жете зерттелмеген. Оның негізгі шығу принциптері белгісіз, таным 

теориясы да, соңғы кӛздеген мақсаты мен зерттеу жолдары мен әдістері де 

анықталмаған. Әл-Фараби бұл мәселелердің кейбіреуін ежелгі ғалымдардың 

трактаттарынан тауып, тіпті оны ӛз еңбегінде мысал ретінде кӛрсеткен. 

Алайда оның ғылыми дәлелдері жоқ, яғни зерттеп отырған ӛнердің негізі 

ғана емес, оның қарастыру жолдары да беймәлім. Сондықтан ғалым осы 

принциптердің негізін тапса, қалғандары шығады деген тұжырым жасайды. 

Ең алдымен, музының ӛзін түсіндіру үшін оған толыққанды анықтама беруге 

тырысқандығы сондықтан болар. 

Зерттеушілер әл-Фарабиді ислам философиясының әл-Киндиден кейінгі 

негізгі ӛкіліне жатқыза отырып, ғалым Құдайдың да бар екенін логикамен 

түсіндіреді деген тұжырым жасайды. Әл-Фараби: «Жаратушы бар, оған 

күдіктенуге болмайды. Оның бар екенін тек логика жолымен дәлелдеуге 

болады» [9, 302 б.], – дей келе, Аристотельдің потенциалды және актуалды 

түсінігін қолдана отырып дәлел келтіреді. Танымда ең бірінші түйсікті қойып 

отыр. Барлық ғылым субстанция мен акциденция танымы арқылы пайда 

болады. Акциденцияны сезім арқылы білеміз, ал субстанция ақыл мен 

акциденцияның бірлігі. 

Әуен мен оның факторлары «сезім» («хис») және «ақыл» («ақл») арқылы 

танылып, қабылданады. Адам жетік білімге ақыл арқылы жетеді. Ақыл сезім 

арқылы келетін пәнмен байланысты. Танымның алғашқы кезеңі – 

эмпирикалық білім, ол тәжірибенің негізінде іске асады. Акциденциялар 



(әртүрлі белгілердегі субстанцияның пайда болуы) сезім арқылы жүзеге 

асады. Келесі саты – рационалды таным. Субстанция тек ақыл арқылы 

қабылданады. Олардың арасында акциденция бар. Эмпирикалық (сезімдік) 

және теориялық (ақылды) таным – шындық әлемі. Әл-Фараби музыканың 

теориялық білімі мақсатқа жету құралы екендігін ескертеді. Олай болса, әл-

Фарабидің музыка саласы «тәжірибелік» (яғни, «тәжірибе» («амал») мен «іс-

әрекетке» («фаал») байланысты) және «теориялық» («кӛзқарастық» («ан-

назариа») болып бӛлінген.  

Әл-Фараби субстанция қозғалысқа ие болғаннан кейін ол дыбысқа да ие 

болатындығын түсіндіріп кетеді. Бұл дыбыс үшке, атап айтқанда, жоғары, 

тӛмен және осылардың арасындағы дыбыстарға бӛлінеді. Осы жерде бізге 

жоғары, тӛмен және солардың аралығындағы дыбыстарды еш құпия 

қалмайтындай айырып танитын ғылым қажет болды. Бұл – дыбыстар туралы 

ғылым. Бұл ғылымның пайдасы тағатсыздарға сабыр әкеледі, 

толыспағандарды кемел етеді, сабырлы жандарды одан әрі 

байсалдыландырып, тепе-тең қалыпқа түсіреді. Аталмыш ғылым дененің 

саулығы үшін де пайдалы, ӛйткені денені дерт меңдесе, жан да саябыр 

таппайды, дене әлдебір қиын хал кешсе, жан да тағатсызданады. Осыдан 

әуезді дыбыс арқылы субстанция халімен үндестік тауып, жан жарасы 

жазылғанда дене де сауығады. 

Бұл ғылымның үш негізі бар. Олар – метр (ӛлшем), әуен (ырғақ) және 

қимыл. Метр ақылға қонымды түсініктерді белгілі үйлесімге келтіру үшін, 

әуен жоғары және тӛмен дыбыстарды үйлестіру үшін жасалған. Бұл екеуі 

есту сезіміне бағыныңқылы. Қимыл кӛру сезіміне бағыныңқы. Ол үйлесті 

және ӛзара салыстыруға болатын қимылдардың метрмен және әуенмен 

үйлесімділігі үшін жасалған. Қол қимылы ғылымы осы екі басты сезімге, 

яғни есту мен кӛру сезімдеріне бағынады. Осылай музыка ғылымының 

қайдан, қалай шыққанына кӛз жеткіземіз [10, 61 б.]. Танымның кейбір 

заттары (олар жайындағы әуелгі елестен соң) саналы түрдегі қабылдауды 

қажет етеді. Басқаларын айқындау үшін бір рет ғана сезінсе жетіп жатады, 

мұнан кейін ақыл ӛзінің ойлау операциясын орындайды. Сол сияқты 

қабылдануы ақыл үшін бір немесе екі реттілігі жеткіліксіз, бірақ жалғыз яки 

бірнеше мысалда қайталануы лазым заттар да кездеседі. Содан кейін барып 

абсолютті кемел (куллият кәмилә) немесе кӛп жағдайда анық пікірлер 

(муқаддимат иақиния) туындайды [1, 70 б.]. 

Әл-Фарабидің таным теориясында ақыл-ой категориясы ӛз алдына 

дербес қомақты үлесті иеленген, шығыс перипатетизміндегі гносеологияның 

негізі де осы ақыл тұжырымдамында кӛрсетіледі. Шығыс перипатетиктерінің 

ең алғашқылырының бірі - әл-Кинди тәңірлік аянның басымдылығын 

жақтаса, әл-Фараби теориялық танымның ең тӛменгі сатысы – сезім 

мүшелері («хисс») арқылы қоршаған ортаны тану процесімен қатар адамның 

ақыл-есі («ақл») арқылы шындыққа жету жолында логикалық әдістерді 

қолданады, яғни болмыс мәнін ұғынуда адамға тәуелді барлық операциялар 

іс-әрекетке кӛшеді. Адамның сезім мүшелері арқылы қабылданған зат 

материядан босанған абстракциялар мен түсініктер ретінде ақылда ӛмір сүре 



бастайды [5, 29 б.]. Ақылдағы пайымдамалар – адам ӛміріндегі басты 

мақсаты, бақытқа жету үшін білім жинақтауда ең басты қызмет атқарады, 

тәжірибе жинақталған сайын бұл пайымдаулардың кӛлемі ұлғайып, білім 

қоры толығады, сол себепті адамның білім молайтуы ӛмірлік болуы лазым. 

